
„Kaloe goea pikir engga sama loe kasi taoe sadja ini perkara teroes-terang sama loe poenja mah....“

„Ah, soedahlah! Kaloe loe tjoema maoe bitjara begitoe sadja lebi baek goea lantas poelang,“ kata Bok-hiang: dengen poetoesken orang poenja omo-ngan. „Sekarang soeda liwat poekoei satoe, soedalah, Koei-tjoan!“

„Eh-eh, toenggoe doeloe tok denger goea poe-nja bitjara sampe abis,“ kata poelah djedjaka itoe sembari menjegah kekasihnja boeat brangkat pergi.

„Tjoba loe pikir plahan-plahan: Mana lebi baek loe kasi taoe sadja ini perkara sama loe poenja mah, dia tentoe engga nanti riboet-riboet di loearan, sebab dia sendiri djoega boleh djadi dapet maloe......“

„Habis kaloe soeda begitoe loe maoe bagimana lagi?“ tanja si nona dengen koerang sabar.

„Goea djoega nanti tebalin moeka boeat menga-dep sama loe poenja mah. Pertjaja, Bok-hiang, biar kendatinja goea soeda kawin djoega engga nanti goea siasia sama loe, masa goea tegah ting-gal loe satengah djalan?“

Tatkalah mendenger bitjaranja ia poenja kekasih jang paling blakang, si nona rasaken dadanja telah mendjadi sesak dengen mendadak. Ia gigit bibir-nja boeat menahan hatinja jang kenah ditikam, ka-moedian laloe ia djatoken dirinja di atas pembari-ngan, seraja menangis tersedoeh-sedoeh.

